
ТАҚРИЗИ 
муассисаи тақриздиҳанда ба диссертатсияи Алсенан Абдулҳаким Фаҳад дар 
мавзуи «Мутаммими ҷумлаи форсӣ ва мушкилоти тарҷумаи он ба забони 
арабӣ» (бар асоси романи Бузурги Алавӣ «Чашмҳояш») барои дарёфти 
дараҷаи илмии доктори фалсафа (Рй.В)-доктор аз рӯйи ихтисоси 60020900 
- Шарқшиносӣ (60020901- Забони форсӣ)

Қобили зикр аст, ки дар ин авохир таваҷҷуҳи муҳаққиқони ҷавон ба 

таҳқиқу арзёбии масоили татбиқиву қиёсӣ дар заминаи забоншиносӣ 
вусъату доманаи бештаре пайдо мекунад, ки намунааш диссертатсияи 
Алсенан Абдулҳаким Фаҳад мебошад. Диссертатсия дар атрофи мушкилоти 
тарҷумаи пуркунанда ё мутаммими ҷумлаи форсӣ ба забони арабӣ таълиф 
шудааст. Гуфтан лозим аст, ки миёни забони форсӣ ба забони арабӣ 

муштаракоти зиёде мавҷуд аст ва таъсирпазирии забони форсӣ аз забони 
арабӣ, дастури забони арабӣ комилан маҳсус аст. Вале ба гумони мо 
шинохти зарфиятҳои як забон ва вижагиҳои дастурии он, махсусан, 

ҳангоми таҳқиқи масоили марбут ба тарҷума равшан мегардад. 

Диссертатсияи А.А. Фаҳад фарогири муқаддима, се боб ва хулосаву 
рӯйхати адабиёт аст. Диссертант дар пешгуфтори кораш дар атрофи 

муҳиммияти мавзуъ, дараҷаи омӯзиши он, мақсаду вазифа, интихоби 

мавзуъ, ҳамчунин қимати назариявию илмии таҳқиқ маълумот додааст. 
Гузашта аз ин, дар бораи баъзе аз масоили назариявӣ, таъсири 
грамматикии як забон ба забони дигар ва ба таври мушаххас доир ба 
таъсири дастурии забони арабӣ ба сохтори дастурии забони форсӣ дар 
намунаи тарҷумаи мутаммими форсӣ ба арабӣ баҳс намудааст.

“Тарҷумаи адабии мутаммими забони форсӣ ва мушкилоти он” унвони 
боби аввали диссертатсия аст, ки дорои ду зербоб мебошад. Дар зербоби 
аввал таҳти унвони “Тарҷумаи адабӣ ва мушкилоти он” муаллиф масоили 
таърихи тарҷумаро ҳамчун рухдоди фарҳангӣ, чи дар миқёси ҷаҳонӣ ва чи 

дар чорчӯби равобити адабию забонӣ мавриди таҳқиқ қарор додааст. 

Таъкид шудааст, ки дар давраҳои гуногуни таърихӣ, забонҳои арабӣ ва 
форсӣ ба ҳамдигар таъсиру нуфузи муштарак доштаанд. Ин таъсир, 
махсусан, замони тарҷумаи адабӣ ошкор мегардад, зеро амри тарҷума бо 
эҳсосу авотифи ҷанбаҳои фаъолияти инсонӣ алоқаи зич дорад. Ба ҷуз ин, 
тарҷума арзиши иттилоотӣ, аҳаммияти эстетикию забоншинохтиро доро 

аст. Аз ин рӯ, тарҷумаи адабӣ дар қиёс бо тарҷумаи илмӣ фарогири 
мушкилоти иловагӣ гардидааст. Аз як тараф, дар баъзе мавридҳо мумкин 

аст забони мабдаъ [зоигсе 1ап§иа§е] чунон душвору печида бошад, ки 
мутарҷим дар таҳқиқи худ бо он дучори мушкилоти бузург гардад, аз 
ҷониби дигар, тарҷумаи таҳтуллафзӣ сабабгори нофаҳфумии матн барои 

хонанда шавад.
“Мушкилоти мутарҷим ва хонанда” зербанди аввали зербоб аст. Дар 

зербанди мазкур ба нақши муҳимми мутарҷим дар интиқол додани 

муҳтавои асосии матни адабӣ таъкид шудааст. Аз ҷумла, гуфта шудааст, ки 

мутарҷим бояд ба унсурҳои аслӣ эҳтиром бигузорад ва ҳаргиз вижагиҳои 

шахсии худро дар матни тарҷума ворид насозад.
“Мушкилоти навъи матн” мавзуи зербанди дувуми зербоби аввал аст, 

ки мавзуи баҳсаш андешаҳои назарияпардазонро дар ҳавзаи тарҷума 

баррасӣ намуда, ба иртиботи миёни хонандаву матни адабӣ ишорат 
меварзад. Бо назардошти ин ки дар тарҷума ин навъи матн ҳам аз 
аҳаммияти зиёде бархӯрдор аст, маҳзи хотири ин зербанди савум ба 
таҳлили мушкилоти навъи матн бахшида шудааст.

Дар зерфасли савум таҳти унвони “Мушкилоти алфоз” қайд гардида, 

ки зимни тарҷума шинохти калима ё лафз, ки кучактарин воҳиди маъноӣ 
дар калом ва забон ба шумор меравад, бисёр муҳим аст. Албатта, ин тавзеъ 
танҳо таърифи калима ба шумор намеравад ва бисёр пураҳаммият аст. 
Диссертант муътақид аст, ки мутарҷим вазифадор аст, саъй намояд, ки 

маънои вожагони забони мабдаъро ба забони мақсад наздик созад. А.А. 

Фаҳад бо дарки ин ки истилоҳ, таркиботу вожагони истилоҳӣ зимни 

тарҷума барои расонандагии маъно нақши корсоз доранд, дар зерфасли 
охирин атрофи вижагиҳои истилоҳу таъбири истилоҳӣ ибрози назар 

менамояд. Диссертант дуруст хотирнишон менамояд, ки “истилоҳ илова 

бар он ки дучори дигаргунӣ ва таҳаввул мегардад, то ҳадди зиёде низ 
мустақил ба зот мебошад ва аз ҳамин рӯ, тарҷумаи он амри бисёр душвор 

ба шумор меравад. Мутарҷим бояд ҳамвора ба пажуҳишҳои ҷадиде, ки дар 
ҳавзаи истилоҳоти ҷадид сурат мепазирад, метавонад муроҷиат намояд ва 
дар сурате, ки натавонад муодили муосир барои истилоҳ биёбад, метавонад 

аз шеваи нависагардонӣ ё он чи таҳти унвони иқтибос шинохта мешавад, 

баҳра гирад”. (саҳ.35)
Зерфасли чорум “Мушкилоти истилоҳ, таъбири истилоҳӣ ва таркиби 

сохтори ҷумла” унвон гирифта, зикр гардидааст, ки истилоҳ воҳиди 
грамматикие мебошад, ки барои мафҳумҳои махсуси забон корбаст шуда, 
дар эҷоди забони илмҳои фалсафа ва ҷамъиятшиносӣ нақши назаррас 

мебозад.
Зерфасли панҷум “Истиора” номгузорӣ шуда, роҷеъ ба навъҳои 

истиораи муфид ва ғайримуфид таваҷҷуҳ ба амал омадааст. Диссертант 

таъкид менамояд, ки истиораи муфидро аз назари Абдулқоҳири Ҷурҷонӣ 
метавон аз забоне ба забони дигар интиқол дод ва тарҷума намуд, дар ҳоле 
ки истиораи ғайримуфид амалан ин вижагиро доро нест. Аз ин рӯ, истиораи 
ғайримуфид он аст, ки тафовутҳои мавҷуд дар маонии мавриди далолат ба 
диққат риоя намешавад, ки бо мисолҳо ин нуқта дар диссертатсия баррасӣ 
гардидааст.

Зерфасли шашум “Қайдҳо” ном гирифта, ишора шудааст, ки дар 
забони форсӣ қайд маъмулан дар ҷумла қабл аз феъл меояд ва имкон дорад 
дар ибтидо ва миёнаи ҷумла низ мавқеъ дошта бошад. Қайд ҷиҳати маҳдуд 
сохтани мафҳуми куллии ҷумла ва бениёз гаштан аз афзудани маънои ҷадид 
дар рафъи ибҳоми мавҷуд дар ҷумла низ мавриди корбурд қарор мегирад.

Зерфасли ҳафтум “Нишонагузориҳо” унвон гирифта, таъкид ба амал 
омадааст, ки дар бештари ҳолатҳо нишонаҳои нигоришӣ ба шеваи нодуруст 
мавриди истифода қарор мегиранд, ки дар натиҷа калимоту иборот бо 
якдигар дар ҳам омехта гардида, дар баробари хонандаи асар маънои 
мубҳам қарор мегирад. Дар робита ба ин, диссертант ишора менамояд, ки 
мутарҷим бояд бо ин нишонаҳо ошноии комил дошта бошад ва битавонад 
дар ҳарду забон - мабдаъ ва мақсад миёни онҳо татобуқ ва ҳамоҳангӣ эҷод 
намояд.

Зерфасли дувуми боби аввал “Мутаммим дар забони форсӣ” ном 
дошта, фарогири зербандҳои зиёде аст. Нахуст зикр гардида, ки пуркунанда 
ё мутаммим дар ҷумлаи форсӣ яке аз унсурҳои синтаксисии далолӣ 

(маъноӣ) ба шумор меравад, ки фиристандаи паёми гӯянда ё нависанда 
ҷиҳати интиқоли паёми худ дар тамоми бофтҳо ва ҳолҳо аз он суд меҷӯяд. 
Аз ҳамин рӯ, дар бисёре аз осори муртабит бо қавоиди забони форсӣ аз 

мутаммим сухан рафта ва бадон пардохта шудааст. Ба қавли пажуҳишгар 

“мутаммим бо рағми он ки ба унвони як истилоҳ аз назари лафзӣ маънои 
мушаххасе дорад, вале аз назари мафҳуму далолат ва анвои мухталифи худ 

ҳавзай бисёр густурдаеро дар бар мегирад. Ба унвони намуна мумкин аст 
мутаммим ба унвони исме ҷиҳати такмили фоил ё мафъул ё феъл ва ё ниҳод 
вориди ҷумла шавад. Ҳамчунон, ки дар бархе маворид низ аз мутаммим ба 

унвони як сифат дар ҷиҳати такмили мафҳуми фоил ё мафъул, ё феъл ва ё 

мубтадо ва хабар (ниҳод ва гузора) баҳра бурда мешавад. Албатта набояд 

аз назар дур дошт, ки мутаммим барои тавсияи маънои ҷумла ва такмили 
маънои он дар калом вуруд пайдо мекунад. (саҳ.63.)

Дар зербанди навбатӣ диссертант дидгоҳҳои забоншиносонро дар 

атрофи мутаммим ва маонии истилоҳии он дар садаи бистум - бисту якуми 
мелодӣ мавриди таҳқиқ қарор медиҳад. Ба андешаи муҳаққиқ бо мурури 
замон мавзуи пуркунанда ва аҷзои он дар забонишносии муосир вусъату 
паҳнои густурдатаре касб намудааст.

“Мушкилоти тарҷумаи мутаммими исм” унвони боби дувуми рисола 
аст, ки фарогири панҷ зербоб аст. Дар оғоз муҳаққиқ таъкид мекунад, ки 
дар сохтори ҷумлаи форсӣ исм ҷузъи аносири асосӣ ва ба таъбире 
муҳимтарин аносири пояи ҷумла баъд аз феъл ба шумор меравад ва 

тақрибан ҷумлаеро наметавон дар забони форсӣ ёфт, ки дар ибтидо ё 

миёна, ё поёни он исме вуҷуд надошта бошад. Бештари пуркунандаҳо дар 
ҷумлаи форсӣ мушкилоти зиёдеро эҷод месозад. Душвортарин мушкиле, ки 
назди мутарҷим ва пажуҳишгари араб қарор дорад ва онҳоро водор ба 
ҳадсу тахмин менамояд, тарҷумаи унсурҳои ҷумлаи навишторӣ ва интиқоли 

онҳо аз арабӣ ба форсӣ ё баръакс аст. Мутаассифона, ин мушкил дар бисёре 

аз мавридҳо роҳи ҳалли асосӣ надорад ва аз ҳамин рӯ, мутарҷим ва 
пажуҳишгар ба ночор аз тарҷумаи зимнӣ баҳра мегиранд, ки бо мафҳум ва 

бофти куллии матн созгор бошад.
“Мутаммимҳои исм дар забони форсӣ” унвони зербоби аввал аст. Дар 

ин зербоб таъкид шуда, ки мутаммимҳо ва аносири вобастаи ҷумла ё 

маънои муфрадотро расо месозанд ва ё он ки чизе ба мафҳуми онҳо 

меафзоянд ва ё он ки ибҳоми маъноии онҳоро бартараф месозанд. Калимот 
дар сурате мутаммим маҳсуб мешаванд, ки дар сохтори ҷумла дорои назми 

наҳвӣ буда ва нақши забонӣ дар даруни он ифо намоянд ва бар далолати 
куллии ҷумла таъсироте аз худ бар ҷой бигзорад. Муаллиф бо истинод ба 

таълифоти муҳаққиқон ба муҳиммияти ҷойгоҳи пуркунанда дар ҷумлаи 
форсӣ ва мушкилоти он ба забони арабӣ таъкид меварзад, ки намунаи ин 
мушкилот дар зербоби дувум арзёбӣ шудааст. Дар зербобҳои баъдӣ мавзуи 
мушкилоти тарҷумаи мутаммими исм (муснадун илайҳ), мутаммими исм 

(фоил ё ниҳоди фоил), мутаммими музофун илайҳ, мутаммими сифат ва 
мутаммими мубҳамро мавриди баррасӣ қарор дода, назари худро бо 

мисолҳои мушаххас ва нақшаҳо ба исбот мерасонад. Натоиҷи 
бадастовардаи диссертант дар ин замина қобили мулоҳиза аст.

Дар боби савуми диссертатсия зери унвони “Мушкилоти тарҷумаи 
мутаммими феъл” асосан дар атрофи масоиле, ки зимни баргардони мутуни 
форсӣ ба арабӣ ба зуҳур мерасад, сухан рафтааст. Ба ақидаи диссертант, 

ҳангоми амри тарҷума бояд ибтидо ба нақши ин мутаммимҳо дар бофти 
ҷумла ва вазифаи наҳвии онҳо ва бозтоби ин вазифа дар далолат ва 
мафҳуми он таваҷҷуҳ намуд. Ҳамчунин, сохтори ҷумла ва аносири 

мухталифи ташкилдиҳандаи онро мавриди таҳлил қарор додаанд. Ҷумла 

тавре маълум аст, бар асоси мафҳуми забонии он бофти муташаккил аз 

муфрадоти ба ҳамбофтае маҳсуб мешавад, ки гӯянда ё нависанда аз онҳо 
дар ҷиҳати расондани паёми хос аз мухотаб суд меҷӯяд. Албатта, ба шарти 

он ки дар он ҷумла авомили иртиботи забонӣ миёни аносири созандаи он 
фароҳам бошад, то ҳамагӣ дар канори ҳам бар маънои комил ва қобили 
фаҳм далолат намоянд. Ин омилҳо фарогири ду меъёр мебошад: якс аз ин 
ду меъёр робитаи иснодӣ аст ва меъёри дувум ба сохти иртиботии наҳвӣ ва 

бофти миёни ду маъно аз тариқи корбурди пайвандакҳо ё адоти рабтӣ ё 
замири марҷаъ далолат дорад, то ҷумла мақсади худро аз даст надиҳад.

6



Забони форсӣ ба меъёри забонии дувум такявар аст. Бо иттико бар меъёри 
дувум, маънои ҷадид бар ҷумла афзуда мешавад. Аз назари муаллиф сабаби 
чунин бархӯрд сохтори ҷумлаи форсии муосир мебошад, ки аксар сохтори 
созаӣ ва ҳатто печида аст ва ниёзманди чунин пайвандакҳо ва мутаммимҳое 

барои тафсири маънои худ аст.
Дар зерфаслҳои якуму дувуми боби сеюм муаллиф дар атрофи робитаи 

иснодӣ ва мутаммимҳои феъл баҳс мекунад. Ба андешаи номбурда, бештари 
забоншиносон дар ин бора бо якдигар ҳамназар ҳастанд, ки робитаи 
муснадун илайҳ ва муснад, (фоил ва феъл, мубтадо ва хабар) робитаи 

иснодӣ аст, ки дар ҳангоми сохти ҷумла наметавон аз он бениёз шуд. 

Воқеан, ҳар он чи берун аз ин робитаи иснодӣ дар ҷумла ворид мешавад, 
ҳама маъноҳои дувумин мебошанд, ки мутааллиқ ба ҳамон ду рукни аслии 
иснод (муснад ва муснадун илайҳ) ба шумор мераванд. Дар зербобҳои 

баъдӣ муаллиф дар атрофи мутаммимҳои феъл, мутаммими иҷборӣ баҳс 

намуда, таъкид меварзад, ки феъли ҷумлаи форсӣ нақши барҷаста дар 
вуруди ин мутаммимҳо дар ҷумла бозӣ мекунад, чунонки феъл яке аз 
муҳимтарин унсурҳои созандаи муснад ва ҳастаи аслӣ дар сохти ҷумлаи 
форсӣ ба шумор меравад. Баррасии ҷумла дар забони форсӣ нишон 
медиҳад, ки дар ин забон бидуни вуруди феълҳо феъли том ё феъли рабтӣ 
наметавон ҳеҷ сохтори забониро ҷумлаи том маҳсуб намуд. Агар ду бахши 

ногузаро будан ё гузаро будани феълро, ки мунҷар ба тамоизи анвои феъл 
аз якдигар мешавадро дар назар бигирем, хоҳем дид, ки ҳамин феъл 
ниёзманди воҳидҳои наҳвии дигаре аст, то макон ё замон ё вуқуъ ё сабаб ё 

кайфияти онро инъикос намояд.
Дар идомаи зерфасл роҷеъ ба мутаммими ихтиёрӣ, мутаммими феъли 

ногузаро ва мутаммими қайд изҳори назар менамояд. Ба андешаи ӯ 
мутаммими қайд дар забони форсӣ унсури наҳвӣ ва нақшдоре ҳаст, ки 
феъли ҷумларо тавсиф мекунад ва маънои наверо ба он меафзояд. Дар 

зерфаслҳои боби мазкур ба таври муфассал перомуни мушкилоти тарҷумаи 
мутаммими феъл маълумот медиҳад. Дар поён бояд хотирнишон намуд, ки 
дар диссертатсия мавзуи мутаммими ҷумлаи форсӣ мавриди таҳлилу 
баррасии густурда қарор гирифта, роҳу воситаҳои рафъи мушкилот нишон 
дода шудааст.

Таъсири дастури забони арабӣ дар мисоли сарчашмаҳои адабии форсӣ 
ба таври дақиқ муайян карда шудааст. Дар поён дар радифи ҳусну 
мазиятҳои рисолаи А.А. Фаҳад лозим аст, ба чанд камбуду навоқисе, ки 
вуҷудашон назаррас аст, ишорат намуд:

1. Ба андешаи мо беҳтар мебуд дар боби аввали диссертатсия, ки 
ҷанбаи назарӣ дорад, ҷои бахше аз зерфаслҳо иваз мешуд. Махсусан, 
зерфасли дувум хуб буд дар аввал ҷойгузин мегардид, зеро дар он 
дидгоҳҳои назарӣ ҷанбаи неруманд доранд ва роҳро барои таҳлилҳои 
баъдии мавзуъ ҳамвор месозанд.

2. Тибқи маъмул пас аз хатми ҳар бобе бояд натиҷагирии лозим, ки 
иқтизои кори пажуҳишӣ аст, сурат бигирад, вале мутаассифона ин амр на 
дар ҳама бобҳо амалӣ шудааст. Махсусан, боби дувум, ки бо иқтибос ба 
поён мерасад. (саҳ. 81.)

3. Баъзе аз зерфаслҳо бидуни шарҳу тавзеҳоти муқаддамотӣ бо мисол 
оғоз мегарданд, баъдан тарҷумаву шарҳ, мушкилоти он ва пешниҳодоти 
пажуҳанда зикр мегардад.

4. Ба андешаи мо барои равшан шудани моҳияти масъала зарур аст, 
аввал баёну ташреҳи лозим сурат бигирад. Дар рисола овардани иқтибос ва 
истинод ба дидгоҳи назарии муҳаққиқон зид ба назар мерасад. То ҷое, ки 
гоҳҳо андешаи мустақили диссертант зери соя қарор мегирад.

5. Дар охири диссертатсия вожаномаи истилоҳот бо забони тоҷикӣ- 
форсӣ, арабӣ-англисӣ ва англисӣ-арабӣ, форсӣ-тоҷикӣ оварда шудааст, 
вале мутаассифона манзур аз тоҷикӣ ағлаб овардани истилоҳоти форсӣ ба 
хатти сирилик аст, мисол: арзишҳои “отифӣ ва рафторӣ”, “сабки эъҷоз”, 
“рӯйкард”.

6. Дар диссертатсия ҷо-ҷо иштибоҳоти техникӣ ба назар мерасанд.
Бояд гуфт, ки камбуду норасоиҳое, ки зикр шуд, ҳаргиз арзиши илмии 

рисоларо коста намегардонад. Рисола дар савияи зарурии илмӣ навишта 
шудааст.

Автореферати диссертатсия ва мақолаҳои дар маҷаллаи тақризшавандаи 
КОА назди Президенти Ҷумҳурии Тоҷикистон чопкардаи муаллиф мазмуну 
мундариҷаи диссертатсияро инъикос менамоянд.

Диссертатсияи Алсенан Абдулҳаким Фаҳад дар мавзуи «Мутаммими 
ҷумлаи форсӣ ва мушкилоти тарҷумаи он ба забони арабӣ (бар асоси романи 
Бузурги Алавӣ «Чашмҳояш»)», ки барои дарёфти дараҷаи илмии доктори 
фалсафа (Рй.П)-доктор аз рӯйи ихтисоси 60020900 - Шарқшиносӣ (60020902 - 
Забони форсӣ) пешниҳод гардидааст, ба талаботи Комиссияи олии 
аттестатсионии назди Президенти Ҷумҳурии Тоҷикистон ҷавобгӯ буда, 
муаллифи он сазовори дарёфти дараҷаи илмии номзади илмҳои филологӣ 
мебошад.

Номзади илмҳои филологӣ, 
дотсент, мудири кафедраи 
филологияи Шарқи Наздик Солиҳов Наҷмидцин 

Ҳамдамович

Суроға: ш. Душанбе, кучаи Муҳаммадиев, 17/6
Е-шаП: па]т1бШп83@Ък.ги
Телефон: (+992) 935-27-84-28

Ташхисгар:
номзади илмҳои филологӣ, 
ассистенти кафедраи 
филологияи Шарқи Наздик Ҳайбулоев Шамсидин 

Ахдидинович

Имзои номзади илмҳои филологӣ, дотсент, мудири кафедраи филологияи 
Шарқи Наздик Солиҳов Н.Ҳ. ва номзади илмҳои филологӣ, ассистенти 
кафедраи филологияи Шарқи Наздики Донишгоҳи байналмилалии забонҳои 
хориҷии Тоҷикистон ба номи Сотим Улуғзода Ҳайбулоев Ш.А.-ро тасдиқ
мекунам: •

Сардори раёсати кадрҳо ва корҳои 
ДБЗХТ ба номи Сотим Улуғзода

“/$” феврали соли 2023

супова Б.Ғ.


